
	1.
	Ֆինանսների նախարարություն 

	1. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին օրենքի նախագծի 1-ին հոդվածով լրացվող 47.28-րդ հոդվածն առաջարկում ենք խմբագրել և «լիազորություններից բխող» բառերից հետո ավելացնել «արտակարգ իրավիճակով պայմանավորված» բառերը՝ նկատի ունենալով նախագծի ընդունման բուն նպատակը՝ կորոնավիրուսային հիվանդությամբ (COVID-19) պայմանավորված արտակարգ դրության պայմաններում առողջապահության բնագավառի միասնական կառավարման համակարգի ստեղծման և առաջացող խնդիրների արդյունավետ լուծման անհրաժեշտությունը:
	Ընդունվել է ի գիտություն:
	Հոդվածի տրամաբանությունից բխում է, որ այդ իրավիճակով պայմանավորված պետք է այդ լիազորությունների փոխանցումը կատարվի:

	
	
	2. Քաղաքացիական և քաղաքական իրավունքների մասին միջազգային դաշնադրի 8-րդ հոդվածի համաձայն՝ ոչ ոք չպետք է բռնադատվի հարկադիր կամ պարտադիր աշխատանքի: Սույն կետում «հարկադիր կամ պարտադիր» աշխատանք տերմինի մեջ չեն ընդգրկվում.
ա) ենթակետում հիշատակվող որևէ աշխատանք կամ ծառայություն, որը, որպես կանոն, պետք է կատարի դատարանի օրինական կարգադրության հիման վրա կալանքի տակ գտնվող անձը կամ այդպիսի կալանքից պայմանական ազատված անձը.
- ռազմական բնույթի որևէ ծառայություն, իսկ այն երկրներում, որտեղ ճանաչվում է քաղաքական ու կրոնական-էթնիկական շարժառիթներով զինվորական ծառայությունից հրաժարվելը` այդ շարժառիթներով զինվորական ծառայությունից հրաժարվող անձանց համար օրենքով նախատեսված որևէ ծառայություն.
- որևէ ծառայություն, որը պարտադիր է բնակչության կյանքին ու բարեկեցությանն սպառնացող արտակարգ դրության կամ աղետի դեպքում.
- որևէ աշխատանք կամ ծառայություն, որը մտնում է սովորական քաղաքացիական պարտականությունների մեջ:
ՀՀ Սահմանադրության 57-րդ հոդվածի 5-րդ մասի համաձայն՝ պարտադիր կամ հարկադիր աշխատանքն արգելվում է: Պարտադիր կամ հարկադիր աշխատանք չի համարվում՝
1) այն աշխատանքը, որը, օրենքին համապատասխան, կատարում է դատապարտված անձը.
2) զինվորական կամ այլընտրանքային ծառայությունը.
3) յուրաքանչյուր աշխատանք, որը պահանջվում է բնակչության կյանքին կամ բարօրությանն սպառնացող արտակարգ իրավիճակների ժամանակ:
Վերոգրյալի լույսի ներքո գտնում ենք, որ ՀՀ Սահմանադրության 57-րդ հոդվածի 5-րդ մասով նախատեսված սահմանադրական դրույթի պատշաճ իրացումն ապահովելու համար անհրաժեշտ է Արտակարգ դրության իրավական ռեժիմի մասին Հայաստանի Հանրապետության օրենքում լրացումներ և փոփոխություն կատարելու մասին օրենքի նախագծի 3-րդ և Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին օրենքի նախագծի 2-րդ հոդվածներն անհրաժեշտ է խմբագրել՝ սահմանելով, որ նշված կարգավորումները կիրառելի են արտակարգ իրավիճակի հետևանքով հայտարարված արտակարգ դրության ժամանակ: 

	Ընդունվել է ի գիտություն:
	Միաժամանակ հայտնում եմ, նախագծով նախատեսված հոդվածներում հստակ նշված է արտակարգ դրության ժամանակ եզրույթը, ինչը ինքնին նշանակում է, որ համապատասխան  բուժաշխատողների կամ ավարտական կուրսերի կլինիկական օրդինատորների բուժօգնության և սպասարկման գործընթացին ներգրավումը պետք է իրականացվի հենց արտակարգ դրության ժամանակ և  նպատակահարմար չի համարվում արտակարգ իրավիճակի հետևանքով հայտարարված արտակարգ դրության ժամանակ միայն սույն դրույթի կիրառելի դարձնելը:

	2.
	Առողջապահական և աշխատանքի տեսչական մարմին
	1. ««Արտակարգ դրության իրավական ռեժիմի մասին»  օրենքում  լրացումներ և փոփոխություն կատարելու մասին օրենքի նախագծի 2-րդ հոդվածով լրացվող 4-րդ մասում հստակեցման կարիք ունի բժշկական օգնություն և սպասարկում իրականացնող կազմակերպությունների առողջապահության բնագավառի կառավարման լիազորություններն անցնելու մեխանիզմները, լիազորությունների ծավալը (օր. աշխատանքային իրավահարաբերությունների, գնումների, ֆինանսական միջոցների տնօրինման,  լիցենզավորման իրավունքի հետ կապված հարցերը առողջապահության բնագավառի լիազորություն է, թե՝ ոչ), կառավարման արդյունքում պատճառված հնարավոր վնասների փոխհատուցման կարգը։
	Ընդունվել է ի գիտություն:
	Արտակարգ դրության ժամանակ բժշկական օգնություն և սպասարկում իրականացնող կազմակերպությունների առողջապահության բնագավառի կառավարման լիազորություններն առողջապահության բնագավառի կառավարման լիազոր մարմնին անցնելու են արտակարգ դրություն հայտարարելու մասին որոշմամբ սահմանված ծավալներով և լիազորությունների շրջանակում: Բացի այդ, գործող օրենքի 7-րդ հոդվածով կարգավորվում է նաև փոխհատուցման կարգը:

	
	
	2. ««Արտակարգ դրության իրավական ռեժիմի մասին»  օրենքում  լրացումներ և փոփոխություն կատարելու մասին» Հայաստանի Հանրապետության օրենքի նախագծի 2-րդ հոդվածով լրացվող 4-րդ մասում բնակչության բժշկական օգնության և սպասարկման իրականացման լիցենզիա ունի նաև ՀՀ արդարադատության նախարարության «Քրեակատարողական բժշկության կենտրոն» ՊՈԱԿ-ը։ Առաջարկում եմ ««Արտակարգ դրության իրավական ռեժիմի մասին»  օրենքում  լրացումներ և փոփոխություն կատարելու մասին» Հայաստանի Հանրապետության օրենքի նախագծի 2-րդ հոդվածով լրացվող 4-րդ մասում հստակեցնել, թե արդյո՞ք վերջինիս կառավարման լիազորությունը ևս կարող է փոխանցվել (եթե այո, ապա ինչ մեխանիզմով)։

	2. Ընդունվել է ի գիտություն:
	ՀՀ արդարադատության նախարարության «Քրեակատարողական բժշկության կենտրոն» ՊՈԱԿ-ի մասով բացառություն չի նախատեսվում, ինչպես զինվորական հոսպիտալների դեպքում է, և ըստ իրավիճակի, արտակարգ դրություն հայտարարելու մասին որոշմամբ սահմանված ընհանուր կարգավորումը կտարածվի վերջինիս վրա:

	
	
	3. ««Արտակարգ դրության իրավական ռեժիմի մասին»  օրենքում  լրացումներ և փոփոխություն կատարելու մասին» Հայաստանի Հանրապետության օրենքի նախագծի 2-րդ հոդվածով լրացվող 5-րդ մասում առաջարկում եմ հստակեցնել, թե «ցուցումները» ՀՀ վարչապետի 2018 թվականի  հունիսի 11-ի N 728-Լ որոշմամբ հաստատված կանոնադրության ո՞ր կետի հիման վրա է տրվելու և ի՞նչ բնույթի իրավական ակտի տեսքով։

	3. Ընդունվել է ի գիտություն:
	3. Նախագիծը փոփոխվել է և նման ձևակերպում նախագծով այլևս չկա: Սահմանվել է, որ արտակարգ դրության ժամանակ բնակչության բժշկական օգնությունն ու սպասարկումը կազմակերպվում է առողջապահության բնագավառի կառավարման լիազոր մարմնի ղեկավարի հրամանների համաձայն:

	
	
	4.  ««Արտակարգ դրության իրավական ռեժիմի մասին»  օրենքում  լրացումներ և փոփոխություն կատարելու մասին» Հայաստանի Հանրապետության օրենքի նախագծի 3-րդ հոդվածով լրացվող 7-րդ մասից  անհրաժեշտ է հանել «, ինչպես նաև «Բնակչության բժշկական օգնության և սպասրկման մասին» օրենքի 4-րդ հոդվածի 2-րդ մասին համապատասխան բնակչության բժշկական օգնությունն ու սպասարկումն իրականացնելու նպատակով համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների կողմից համապատասխան վերապատրաստում անցնելուց կամ բնակչության բժշկական օգնության ու սպասարկման գործընթացին ներգրավվելուց» բառերը՝ հաշվի առնելով, որ ՀՀ Սահմանադրության 38-րդ հոդվածը կրթություն ստանալը կամ 57-րդ հոդվածը աշխատանքի ընտրության ազատությունը սահմանել է որպես իրավունք և ոչ թե պարտականություն, հետևաբար նախագծի նշված հոդվածի ընդունումը կարող է հակասել ՀՀ Սահմանադրության հիմնարար սկզբունքներին, «Կրթության մասին» ՀՀ օրենքին, ՀՀ աշխատանքային օրենսգրքին, այլ օրենքներին, վավերացված կոնվենցիաներին։
Հարկ է նշել, որ նախագծով նախատեսվող դրույթը սահմանվում է իրավական որոշակիության սկզբունքը չպահպանելով, հաշվի առնելով, որ նախ պետք է սահմանված լինի պարտադիր կատարման ենթակա դրույթ՝ նոր որևէ պատասխանատվություն։
Այս առումով անհրաժեշտ է հաշվի առնել ՀՀ Սահմանադրության (2015թ.) 57-րդ հոդվածի 1-ին մասը, որի շրջանակներում նախատեսվող հարաբերությունների սահմանափակումները նախատեսված չեն նախագծում (չնայած որ ենթադրվում է պետք է սահմանվեն՝ պարտադիր)։ Նշվածից ելնելով նախ Նախագծով սահմանվող դրույթը նաև պետք է համադրել «Բնակչության բժշկական օգնության և սպասարկման մասին» ՀՀ օրենքի 4-րդ հոդվածի 2-րդ մասով սահմանված տառացի պահանջներին և նպատակին՝ հիմք ընդունելով «Իրավական ակտերի մասին» օրենքով սահմանված իրավական ակտերի համակարգային մեկնաբանման սկզբունքը։ Համակարգային մեկնաբանման սկզբունքի ներքո նաև հարկ է ամփոփ ընդգրկել իրավական ակտերի մասին օրենքի 9 հոդվածի 2-րդ մասը և 27 հոդվածի 1-ին մասը, ինչից հետևում է՝ նախ.
4.1 «Բնակչության բժշկական օգնության և սպասարկման մասին» ՀՀ օրենքի նշյալ հոդվածի մասով սահմանում է համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների ներգրավում անհրաժեշտ բժշկական օգնության և սպասարկման իրականացման թույլատրելու իրավունքի զկզբունքը՝ այլ ոչ թե իմպերատիվ պարտադիր ենթակա կատարման պահանջ և պարտավորեցում, որի արդյունքում անձանց կրթություն ստանալու իրավունքը կվերածվեր պարտավորության (պարտադիր կրթվել՝ վերապատրաստվել)։ Հակառակ դեպքում անձի (մասնագետի) կրթվելուց հրաժարվելու պարագայում կիրառելի է Սահմանադրությամբ սահմանված աշխատանքի ազատ ընտրության իրավունքի սահմանափակումը։
4.2 Նախագծով նախատեսվում է դրույթ, որի համակարգային մեկնաբանման արդյունքից, վերածվում է սանկցիայի՝ այլ ոչ թե դիսպոզիցիայի՝ այն պարտադիր կատարման նորմի, որը պարտավոր է կատարել դրանով հասցեական նշված ենթադրելի անձը։
4.3 Նշված դեպքում «Բնակչության բժշկական օգնության և սպասարկման մասին» ՀՀ օրենքի 4-րդ հոդվածի 2-րդ մասով և Նախագծով նախատեսվող դրույթները հակասող բնույթի են՝ հաշվի առնելով երկու իրավական ակտերի հավասար իրավաբանական ուժ ունենալու հանգամանքը, ինչպես նաև այն իրավական նորմի բացակայությունը, որը ենթադրում է «Բնակչության բժշկական օգնության և սպասարկման մասին» ՀՀ օրենքով սահմանված պահանջը՝ դրա կատարումն նորմատիվ իրավական այլ ակտի ընդունմամբ ուղղակիորեն պայմանով կիրառելի լինելը։ Առհասարակ նախատեսվող նորմը ըստ էության չի բխում նաև հավասար իրավաբանական ուժ ունեցող այլ նորմատիվ իրավական ակտերի նկատմամբ գերակայության մասին նորմ սահմանելու արգելքի պահանջից։
4.4 Նախագծով սահմանվող դրույթը ըստ էության խաթարում է Սահմանադրության 57-րդ հոդվածի 1-ին մասով սահմանված ազատ աշխատանքի ընտրության իրավունքի ներքո դիտարկվող սկզբունքի կիրառման ողջ ինստիտուտը, հաշվի առնելով այն, որ իրավահարաբերությունների շրջանակներում կանխատեսվող գործողությունները սահմանափակվում են ոչ միայն իրավունքի իրացմամբ՝ այլ նաև պատասխանատվության միջոցի կիրառմամբ (տուգանքով)։
Այլ հարց է, երբ օրինակ օրդինատորները ներգրավված լինեն բժշկական օգնությանը, սակայն չցանկանան վերապատրաստվել։ Այս դեպքում Սահմանադրության հիշյալ իրավունքի սահմանափակումը խաթարում չի ենթադրում և այս դեպքում կիրառվող դրույթները (պարտավորությունները) կդիտարկվեին հարկադիր աշխատանքի ներգրավելու սկզբունքի շրջանակներում, ինչի պարագայում անձի կողմից հարկադրվելու դեպքում կիրառելի կլինեին որոշակի պատասխանատվության միջոցներ։ Հակառակ դեպքում նրանց նկատմամբ կկիրառվեր աշխատանքի սահմանափակում և չէր թույլատրվի շարունակել մասնագիտական գործունեությունը՝ առանց վերապատրաստման։
4.5  Այս համատեքստում միաժամանակ նաև Նախագծով նախատեսվող այն դրույթը, որը նախատեսում է բուժանձնակազմի կողմից բուժօգնությունից հրաժարվելու համար, որպես հարկադիր աշխատանքի ներգրավված անձ, տուգանք սահմանման գաղափարը կարելի է դիտարկել նաև Սահմանդրության 23-26-րդ և 36-37-րդ հոդվածներով, 38-րդ հոդվածի 1-ին մասով սահմանված հիմնարար սկզբունքների լույսի ներքո, որպես Սահմանադրությամբ վերապահված իրավունք, որը սահմանափակման ենթակա չէ։
	4. Չի ընդունվել:
	4. Հաշվի առնելով արտակարգ դրության առանձնահատկությունները, ինչպես նաև այն հանգամանքը, որ հնարավոր է բուժաշխատողների կադրային լրացուցիչ ներուժի պահանջ առաջանա, նպատակահարմար է սույն դրույթը թողնել անփոփոխ: Ընդ որում, հարկ է նշել, որ արտակարգ դրության ժամանակ հնարավոր են նաև   որոշակի իրավունքների և  ազատությունների ժամանակավոր սահմանափակումներ, հետևաբար, գտնում ենք, որ նախագիծը չի հակասում վկայակոչված իրավական ակտերին: 

	
	
	5. ««Արտակարգ դրության իրավական ռեժիմի մասին»  օրենքում  լրացումներ և փոփոխություն կատարելու մասին» Հայաստանի Հանրապետության օրենքի նախագծի 3-րդ հոդվածով լրացվող 8-րդ մասում տարընթերցումից խուսափելու անհրաժեշտությամբ պայմանավորված, հստակեցման կարիք ունի սուբյեկտային կազմը՝ պարզ չէ, թե նշված հրամանները վերաբերվելու են միայն բժշկական կազմակերպություններում ներգրավված բուժանձնակազմին, թե՝ պացիենտներին, նրանց խնամող քաղաքացիներին, այցելուներին կամ այլ անձանց։
	5. Ընդունվել է ի գիտություն:
	5. Նախագիծը շարադրվել է այլ խմբագրությամբ: Միաժամանակ, նախագծի հիմնավորման մեջ հստակեցվել է, որ արտակարգ կամ ռազմական դրության ժամանակ առողջապահության բնագավառի պետական կառավարման լիազոր մարմնի առողջապահության ոլորտի կառավարման լիազորություններից բխող հրամանների կամ հանձնարարականների կամ բնակչության բժշկական օգնության ու սպասարկման կազմակերպման վերաբերյալ հրամանների կատարման պահանջը վերաբերում է միայն բուժաշխատողներին:

	
	
	7. Նախագծով Վարչական իրավախախտումների վերաբերյալ օրենսգրքի 182.3-րդ հոդվածը  լրացվել է 12-րդ մասով, համաձայն որի վարչական իրավախախտում է համարվում նախագծով նշված անձանց համար ինչպես   վերապատրաստում անցնելուց, այնպես էլ բնակչության բժշկական օգնության ու սպասարկման գործընթացին ներգրավվելուց հրաժարվելու դեպքերը։ Գտնում ենք, որ ներկայացված (ներառյալ «Արտակարգ դրության իրավական ռեժիմի մասին» օրենքում լրացումներ և փոփոխություն կատարելու մասին» ՀՀ օրենքի 3-րդ հոդված) կարգավորումները, չեն բխում  ինչպես աշխատանքային,  այնպես էլ բնակչության բժշկական օգնության  ու սպասարկման իրավահարաբերությունները կարգավորող նորմերից։ Այսպես, Հայաստանի Հանրապետության  աշխատանքային օրենսգրքի 3-րդ հոդվածի 1-ին մասով սահմանված  են  աշխատանքային օրենսդրության հիմնական սկզբունքները, որի  1-ին կետով ամրագրված է  աշխատանքի ազատությունը, ներառյալ` աշխատանքի իրավունքը (որը յուրաքանչյուրն ազատորեն ընտրում է կամ որին ազատորեն համաձայնում է), աշխատանքային ունակությունները տնօրինելու, մասնագիտության և գործունեության տեսակի ընտրության իրավունքը։ Բացի այդ   «Բնակչության բժշկական օգնության և սպասրկման մասին» օրենքի 4-րդ հոդվածի 2-րդ մասի կարգավորումից չի բխում, որ համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների վերապատրասում անցնելը կամ վերջիններիս ներգրավումը բժշկական օգնության և սպասարկման իրականացմանը ներգարվելը կրում է պարտադիր (իմպերատիվ) բնույթ։   

	7. Չի ընդունվել:
	7. Տես ամփոփաթերթի 4-րդ կետը:

	3.
	Արտակարգ իրավիճակների նախարարություն 
	1. «Արտակարգ դրության իրավական ռեժիմի մասին» օրենքում լրացումներ և փոփոխություն կատարելու մասին» օրենքի նախագծի (ասյուհետ` Նախագիծ) 1-ին հոդվածի համաձայն` «Արտակարգ դրության իրավական ռեժիմի մասին» 2012 թվականի մարտի 21-ի ՀՕ-106-Ն օրենքի  (այսուհետ` Օրենք) 7-րդ հոդվածի 5-րդ մասում «հատուկ կարգը» բառերից հետո լրացնել «, արտակարգ դրության ժամանակ բժշկական օգնություն և սպասարկում իրականացնող կազմակերպություններում (անկախ սեփականության ձևից) առողջապահության բնագավառի պետական կառավարման լիազոր մարմնի կառավարման լիազորությունները» բառերը:
Հարկ է նշել, որ Օրենքի 7-րդ հոդվածի 1-ին մասի 4-րդ կետի համաձայն` Արտակարգ դրություն հայտարարվելու դեպքում արտակարգ դրության ընթացքում արտակարգ դրության տարածքում կարող են կիրառվել միջոցառումներ և իրավունքների ու ազատություններ ժամանակավոր սահմանափակումներ` որոնց շարքում ընդգրկվում է նաև սննդամթերքի և առաջին անհրաժեշտության ապրանքների վաճառքի, ձեռքբերման և շրջանառության հատուկ կարգի սահմանումը, իսկ նույն հոդվածի 5-րդ մասի համաձայն` նշված հոդվածի 1-ին մասի 4-րդ կետով նախատեսված սննդամթերքի և առաջին անհրաժեշտության ապրանքների վաճառքի, ձեռքբերման և շրջանառության հատուկ կարգը սահմանում է Հայաստանի Հանրապետության կառավարությունը:
Տվյալ դեպքում, անհրաժեշտ է նկատի ունենալ այն հանգամանքը, որ օրենսդիրն Օրենքի 7-րդ հոդվածի 5-րդ մասով նախատեսված որոշակի լիազորող նորմը սահմանելիս հաշվի է առել նշված հոդվածի 1-ին մասի 4-րդ կետով նախատեսված հայտարարված արտակարգ դրություն ընթացքում կիրառվող միջցառման բովանդակությունը, որը միանշանակ վերաբերում է սննդամթերքի և առաջին անհրաժեշտության ապրանքների վաճառքի, ձեռքբերման և շրջանառության հատուկ կարգի սահմանման հնարավորությանը, ինչն ըստ էության չի ենթադրում և չի կարող ենթադրել որևիցե այլ իրավակարգավորում, որի առկայության պայմաններում Կառավարության կողմից կսահմանվեին արտակարգ դրության ժամանակ բժշկական օգնություն և սպասարկում իրականացնող կազմակերպություններում (անկախ սեփականության ձևից) առողջապահության բնագավառի պետական կառավարման լիազոր մարմնի կառավարման լիազորությունները:
Բացի այդ, երկրում գործող իրավական ռեժիմից անկախ` անհրաժեշտ է հաշվի առնել նաև այն, որ Սահմանադրության 6-րդ հոդվածի 1-ին մասի համաձայն` պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով: Տվյալ դեպքում, անընդունելի է Կառավարության կողմից ընդունվող ենթաօրենսդրական նորմատիվ իրավական ակտի շրջանակներում առողջապահության բնագավառի պետական կառավարման լիազոր մարմնի կառավարման լիազորությունների սահմանման հնարավորությունը` անկախ այն հանգամանքից, որքանով է այդ նորմը համապատասխանում որոշակիության սկզբունքին կամ ուղղված Նախագծի հիմնավորման շրջանակներում ներկայացված հիմնախնդիրների լուծմանը:

	1. Ընդունվել է ի գիտություն:
	1. Նախագիծը խմբագրվել է այլ բովանդակությամբ:

	
	
	2. Նախագծի 2-րդ հոդվածով նախատեսվում է Օրենքի 8-րդ հոդվածը լրացնել նոր 4-րդ մասով, որի համաձայն` արտակարգ դրության ժամանակ բնակչության բժշկական օգնությունն ու սպասարկումը կազմակերպելու անհրաժեշտությամբ պայմանավորված բժշկական օգնություն և սպասարկում իրականացնող կազմակերպությունների (անկախ սեփականության ձևից) առողջապահության բնագավառի կառավարման լիազորություններն անցնում են Հայաստանի Հանրապետության առողջապահության բնագավառի պետական կառավարման լիազոր մարմնին (բացառությամբ պաշտպանության նախարարության զինվորական հոսպիտալների)` արտակարգ դրություն հայտարարելու մասին որոշմամբ սահմանված ծավալներով, ինչպես նաև 5-րդ մասով, որի համաձայն` արտակարգ դրության ժամանակ բնակչության բժշկական օգնությունն ու սպասարկումը կազմակերպվում է Առողջապահության բնագավառի կառավարման լիազոր մարմնի ղեկավարի ցուցումների համաձայն, որոնք չկատարելը առաջացնում է  օրենքով նախատեսված պատասխանատվություն:
Միաժամանակ Օրենքի 4-րդ հոդվածի համաձայն` արտակարգ դրություն հայտարարելու մասին Հայաստանի Հանրապետության կառավարության որոշմամբ` ի թիվս այլնի, սահմանվում են արտակարգ դրության իրավական ռեժիմն ապահովող միջոցառումները, միջոցները և ուժերը, ինչպես նաև ֆիզիկական և իրավաբանական անձանց ժամանակավոր սահմանափակվող իրավունքներն ու ազատությունները, ինչպես նաև իրավունքների և ազատությունների սահմանափակումների ծավալը` համաձայն Օրենքի 7-րդ հոդվածի պահանջների, որն իր հերթին հստակ և որոշակիորեն սահմանում է արտակարգ դրության ժամանակ կիրառվող միջոցառումների և իրավունքների ու ազատությունների ժամանակավոր սահմանափակումների ցանկը:
«Բնակչության բժշկական օգնության և սպասարկման մասին» օրենքի 2-րդ հոդվածի 1-ին մասի 1-ին կետի համաձայն` բժշկական օգնություն և սպասարկում է հանդիսանում բնակչությանը խորհրդատվական, կանխարգելիչ, բուժական, պալիատիվ, դեղորայքային օգնության ցուցաբերում, ախտորոշիչ հետազոտությունների, վերականգնողական բուժման, բժշկական փորձաքննության անցկացում, հարբժշկական և ոչ բուժական բնույթի ծառայությունների մատուցումը, իսկ մասի 11-րդ կետի համաձայն` բժշկական օգնություն և սպասարկում իրականացնող է հանդիսանում օրենսդրությամբ սահմանված կարգով լիցենզավորված, բժշկական օգնության և սպասարկման որոշակի տեսակ կամ տեսակներ իրականացնող անհատ ձեռնարկատերը կամ իրավաբանական անձը՝ անկախ կազմակերպական-իրավական ձևից, սեփականության ձևից, կամ պետական կամ համայնքային հիմնարկը:
Հայաստանի Հանրապետության քաղաքացիական օրենսգրքի 2-րդ հոդվածի համաձայն` ձեռնարկատիրական է համարվում անձի ինքնուրույն, իր ռիսկով իրականացվող գործունեությունը, որի հիմնական նպատակը գույք օգտագործելուց, ապրանքներ վաճառելուց, աշխատանքներ կատարելուց կամ ծառայություններ մատուցելուց շահույթ ստանալն է:
Սահմանադրության 59-րդ հոդվածի 1-ին մասի համաձայն` յուրաքանչյուր ոք ունի տնտեսական, ներառյալ ձեռնարկատիրական գործունեությամբ զբաղվելու իրավունք: Այս իրավունքի իրականացման պայմանները և կարգը սահմանվում են օրենքով: 
Սահմանադրության 60-րդ հոդվածի 1-ին մասի համաձայն` յուրաքանչյուր ոք ունի օրինական հիմքով ձեռք բերած սեփականությունն իր հայեցողությամբ տիրապետելու, օգտագործելու և տնօրինելու իրավունք, 3-րդ մասի համաձայն` սեփականության իրավունքը կարող է սահմանափակվել միայն օրենքով` հանրության շահերի կամ այլոց հիմնական իրավունքների և ազատությունների պաշտպանության նպատակով, 4-րդ մասի համաձայն` ոչ ոք չի կարող զրկվել սեփականությունից, բացառությամբ դատական կարգով` օրենքով սահմանված դեպքերի, իսկ 5-րդ մասի համաձայն` հանրության գերակա շահերի ապահովման նպատակով սեփականության օտարումն իրականացվում է օրենքով սահմանված բացառիկ դեպքերում և կարգով` միայն նախնական և համարժեք փոխհատուցմամբ:
Տվյալ դեպքում, արտակարգ դրության ժամանակ բժշկական օգնություն և սպասարկում իրականացնող կազմակերպությունների (անկախ սեփականության ձևից) գործունեության որպես ձեռնարկատիրական գործունեության ազատության սահմանափակման, ինչպես նաև առողջապահության բնագավառի պետական կառավարման լիազոր մարմնի կառավարման լիազորությունների սահմանման պարագայում անհրաժեշտ է նկատի ունենալ այն հանգամանքը, որ արտակարգ դրության ժամանակ կիրառվող միջոցառումների և իրավունքների ու ազատությունների ժամանակավոր սահմանափակումների ցանկում վերջիններիս որոշակիորեն վերաբերող որևէ դրույթ ամրագրված չէ, ինչի արդյունքում խնդրահարույց է դառնում արտակարգ դրություն հայտարարելու մասին որոշման շրջանակներում առողջապահության բնագավառի պետական կառավարման լիազոր մարմնին անցնող կառավարման լիազորությունների ծավալների սահմանումը:
Հարկ է նաև հավելել, որ Նախագծով նախատեսվող իրավակարգավորումներն ուղղակիորեն կապված են Սահմանադրությամբ ամրագրված տնտեսական, ներառյալ ձեռնարկատիրական գործունեության ազատության հետ, որն ըստ էության ենթակա չէ սահմանափակման, ինչպես նաև սեփականության իրավունքի հետ, որն իր հերթին կարող է սահմանափակվել միայն օրենքով սահմանված բացառիկ դեպքերում և կարգով` հանրության շահերի ապահովման նպատակով միայն նախնական և համարժեք փոխհատուցմամբ կամ այլոց հիմնական իրավունքների ու ազատությունների պաշտպանության նպատակով` ուստի նման պայմաններում անհասկանալի է, թե ինչպես են կարգավորվելու կամ զարգանալու բժշկական օգնություն և սպասարկում իրականացնող օրենսդրությամբ սահմանված կարգով լիցենզավորված կազմակերպությունների` առողջապահության բնագավառի պետական կառավարման լիազոր մարմնին անցած, վերջիններիս առողջապահության բնագավառի կառավարման լիազորությունների իրականացումից բխող իրավահարաբերությունները` հաշվի առնելով նշված կազմակերպությունների կողմից ձեռնարկատիրական գործունեության շրջանակներում մատուցվող ծառայությունների առանձնահատկությունները:

	2. Ընդունվել է ի գիտություն:
	2. Բժշկական օգնություն ու սպասարկում իրականացնող կազմակերպությունների (անկախ սեփականության ձևից) առողջապահության բնագավառի կառավարման լիազորությունները  Հայաստանի Հանրապետության առողջապահության բնագավառի պետական կառավարման լիազոր մարմինն իրականացնելու է արտակարգ դրության վերաբերյալ որոշմամբ սահմանված ծավալներով և փոխհատուցման հարց առաջանալու դեպքում դա կկարգավորվի գործող օրենքի տրամաբանությամբ` օրենսդրությամբ սահմանված կարգով նյութական փոխհատուցման ձևով:
Բացի այդ, հարկ է նշել, որ կառավարման լիազորությունների անցումը չի նշանակում գույքի օտարում կամ սեփականատիրոջ փոփոխություն:

	
	
	3. Նախագծի 3-րդ հոդվածով նախատեսվում է Օրենքի 9-րդ հոդվածը լրացնել նոր 7-րդ մասով, որի համաձայն` արտակարգ դրության ժամանակ բժշկական կազմակերպություններում ներգրավված բուժանձնակազմի կողմից բնակչության բժշկական օգնությունն ու սպասարկումն իրականացնելուց, ինչպես նաև «Բնակչության բժշկական օգնության և սպասրկման մասին» օրենքի 4-րդ հոդվածի 2-րդ մասին համապատասխան բնակչության բժշկական օգնությունն ու սպասարկումն իրականացնելու նպատակով համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների կողմից համապատասխան վերապատրաստում անցնելուց կամ բնակչության բժշկական օգնության ու սպասարկման գործընթացին ներգրավվելուց հրաժարվելը առաջացնում է օրենքով սահմանված պատասխանատվություն, իսկ «Վարչական իրավախախտումների վերաբերյալ օրենսգրքում լրացումներ կատարելու մասին» օրենքի 2-րդ հոդվածով նախատեսվում է օրենսգրքի 182.3-րդ հոդվածը լրացնել նոր 12-րդ մասով, որի համաձայն` նշված պատասխանատվությունն իրենից ներկայացնում է տուգանքի նշանակում՝ սահմանված նվազագույն աշխատավարձի հարյուրապատիկից երկուհարյուրապատիկի չափով:
Հարկ է նշել, որ «Բնակչության բժշկական օգնության և սպասարկման մասին» օրենքի 4-րդ հոդվածով սահմանվում են բժշկական օգնության և սպասարկման իրականացման առանձնահատկություններն արտակարգ իրավիճակներում և նշված հոդվածի 2-րդ մասի համաձայն` արտակարգ իրավիճակներում կամ արտակարգ իրավիճակով պայմանավորված արտակարգ դրություն հայտարարելու դեպքում բնակչության բժշկական օգնությունն ու սպասարկումն իրականացնելու նպատակով Կառավարության որոշմամբ սահմանված կարգով և պայմաններով (այդ թվում՝ համապատասխան դասընթաց անցնելու) կարող է թույլատրվել համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների ներգրավում անհրաժեշտ բժշկական օգնության և սպասարկման իրականացմանը:
Տվյալ դեպքում, անհրաժեշտ է նկատի ունենալ Սահմանադրության 79-րդ հոդվածով ամրագրված որոշակիության սկզբունքը` հաշվի առնելով, որ նախատեսվող իրավակարգավորմամբ սահմանվում է բնակչության բժշկական օգնությունն ու սպասարկումն իրականացնելու նպատակով համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների կողմից համապատասխան վերապատրաստում անցնելուց կամ բնակչության բժշկական օգնության ու սպասարկման գործընթացին ներգրավվելուց հրաժարվելու արգելք և դրա համար նախատեսվում է պատասխանատվություն, այն պարագայում, երբ «Բնակչության բժշկական օգնության և սպասրկման մասին» օրենքի 4-րդ հոդվածի 2-րդ մասը հանդես է գալիս որպես դիսպոզիտիվ նորմ և սահմանում է, որ նշված սուբյեկտների ներգրավումն անհրաժեշտ բժշկական օգնության և սպասարկման իրականացմանը ընդամենը կարող է թույլատրվել Կառավարության որոշմամբ սահմանված կարգով և պայմաններով արտակարգ իրավիճակներում կամ արտակարգ իրավիճակով պայմանավորված արտակարգ դրություն հայտարարելու դեպքում բնակչության բժշկական օգնությունն ու սպասարկումն իրականացնելու նպատակով:

	3. Ընդունվել է ի գիտություն:
	Հաշվի առնելով արտակարգ դրության առանձնահատկությունները, ինչպես նաև այն հանգամանքը, որ հնարավոր է բուժաշխատողների կադրային լրացուցիչ ներուժի պահանջ առաջանա, նպատակահարմար է սույն դրույթը թողնել անփոփոխ: Ընդ որում, հարկ է նշել, որ արտակարգ դրության ժամանակ հնարավոր են նաև   որոշակի իրավունքների և  ազատությունների ժամանակավոր սահմանափակումներ, հետևաբար, բնակչության առողջության ապահովման տեսանկյունից կարևորվում է սույն դրույթի` նախագծում ներառելու հարցը: Միաժամանակ, նախագիծը խմբագրվել է:

	4. 
	Ոստիկանություն
	1. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքի նախագծով լրացվող 47.28-րդ հոդվածով և 183.3-րդ հոդվածի 12-րդ մասով նախատեսվող իրավախախտումների վերաբերյալ գործերը քննելու և վարչական տույժեր նշանակելու լիազորությունն առաջարկվում է վերապահել Առողջապահական տեսչական մարմնին, քանի որ նշված ոլորտների նկատմամբ ոստիկանությունը վերահսկողություն չի իրականացնում, և այդ իրավախախտումների հայտնաբերումը ոստիկանության ամենօրյա գործունեության ընթացում օբյեկտիվորեն հնարավոր չէ: Ելնելով վերոգրյալից` առաջարկվում է նախագծի 3-րդ և 4-րդ հոդվածները շարադրել հետևյալ խմբագրությամբ. 
«ՀՈԴՎԱԾ 3. Օրենսգրքի 224-րդ հոդվածի 1-ին մասում «182.3» թիվը փոխարինել  «182.3» բացառությամբ 12-րդ մասով նախատեսված իրավախախտումների բառերով:
«ՀՈԴՎԱԾ 3. Օրենսգրքի 230-րդ հոդվածում «47.26» թվից հետո լրացնել «47.28, 47.29» թվերը, իսկ «173.3 թվից հետո`  հոդվածով, 182.3-րդ հոդվածի 12-րդ մասով» բառերը»:
	Ընդունվել է:
	Նախագիծը խմբագրվել է:

	5.
	Կրթության, գիտության, մշակույթի և սպորտի նախարարություն
	1. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» ՀՀ օրենքի նախագծի վերաբերյալ ՀՀ կրթության, գիտության, մշակույթի և սպորտի նախարարությունը առաջարկություններ  չունի, իսկ ««Արտակարգ դրության իրավական ռեժիմի մասին» ՀՀ օրենքում լրացումներ և փոփոխություն կատարելու մասին» ՀՀ օրենքի նախագծի հետ կապված` առաջարկում եմ վերնագրի չակերտները հանել (վերնագիրն ամբողջությամբ ներառված է չակերտների մեջ): 
Միաժամանակ` հայտնում եմ, որ վերը նշված նախագծերի հիմնավորումը խմբագրման կարիք ունի. Առաջարկվող կարգավորումների բնույթը և Ակնկալվող արդյունքը բաժիններից  անհրաժեշտ է հանել հարցման հիման վրա ավարտական կուրսերի կլինիկական օրդինատորների վերաբերյալ տեղեկատվության տրամադրմանն առնչվող մասերը՝ հաշվի առնելով, որ «Արտակարգ դրության իրավական ռեժիմի մասին» ՀՀ օրենքում լրացումներ և փոփոխություն կատարելու մասին» օրենքի նախագծով համապատասխան կարգավորումներ նախատեսված չեն:
	5. Ընդունվել է:
	5. Չակերտները հանվել են, իսկ հիմնավորումը խմբագրվել է:

	6.
	Պաշտպանության նախարարություն
	Պաշտպանության նախարարությունում քննարկվել է «Արտակարգ դրության իրավական ռեժիմի մասին» օրենքում լրացումներ և փոփոխություն կատարելու մասին» օրենքի նախագիծը, որի արդյունքներով առաջարկում ենք նախագծի 2-րդ հոդվածով օրենքի 8-րդ հոդվածում լրացվող 4-րդ մասում «զինվորական հոսպիտալների» բառերը փոխարինել «ռազմաբժշկական հաստատությունների» բառերով:
«Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքի նախագծի վերաբերյալ առաջարկություններ չունենք:
	6. Ընդունվել է:
	6. Նախագիծը խմբագրվել է:

	7.
	Տեսչական մարմինների աշխատանքների համակարգման գրասենյակ
	Քննության առնելով «Արտակարգ դրության իրավական ռեժիմի մասին» օրենքում  լրացումներ  և փոփոխություն կատարելու մասին»  և «Վարչական իրավախախտումների վերաբերյալ Հայաստանի Հանրապետության օրենսգրքում  լրացումներ կատարելու մասին» օրենքների նախագծերը /այսուհետ՝ Նախագիծ/ ՝ հայտնում եմ հետևյալը.
1. Նախագծով, ի թիվս այլ դրույթների, սահմանվում է վարչական պատասխանատվություն՝ արտակարգ դրության ժամանակ բնակչության բժշկական օգնության ու սպասարկման կազմակերպման վերաբերյալ առողջապահության բնագավառի կառավարման լիազոր մարմնի ղեկավարի ցուցումները չկատարելու համար, որոնց հետ կապված գործերի քննությունը իրականացվելու է Առողջապահական և աշխատանքի տեսչական մարմնի կողմից: Ըստ այդմ, իրավական որոշակիությունն ապահովելու նպատակով Նախագծով հստակեցման կարիք ունի այն հանգամանքը, թե ինչով է ցուցումը տարբերվելու առողջապահության ոլորտի կառավարման լիազորություններից բխող հրամաններից կամ հանձնարարականններից, որոնց չկատարման համար ևս նախագծով սահմանվում է վարչական պատասխանատվություն, իսկ նշված գործերի քննությունը իրականացնելու է ՀՀ ոստիկանությանը:
 
2. Միաժամանակ, Նախագծի վերաբերյալ ստորև ներկայացնում եմ տեսչական մարմինների աշխատանքների համակարգման գրասենյակի դիտարկումները, մասնավորապես.
Նախագծով սահմանվում են կարգավորումներ՝ արտակարգ դրության ժամանակ բժշկական օգնություն և սպասարկում իրականացնող կազմակերպությունների (անկախ սեփականության ձևից) առողջապահության բնագավառի կառավարման լիազորություններն ՀՀ առողջապահության բնագավառի պետական կառավարման լիազոր մարմնին /արտակարգ դրություն հայտարարելու մասին որոշմամբ սահմանված ծավալներով/ անցնելու վերաբերյալ:
Վերոգրյալի համատեքստում անհրաժեշտ է հաշվի առնել «Արտակարգ դրության իրավական ռեժիմի մասին» օրենքի 11-րդ հոդվածի 2-րդ մասը, որի  համաձայն՝ Ֆիզիկական և իրավաբանական անձինք, որոնց գույքն ու այլ միջոցներն օգտագործվել են արտակարգ դրության իրավական ռեժիմի ապահովման նպատակով, իրավունք ունեն ստանալու համարժեք փոխհատուցում` Հայաստանի Հանրապետության կառավարության սահմանած կարգով: Ուստի Նախագծի շրջանակում անհրաժեշտ է հաշվի առնել վերոգրյալ կարգավորումը:

3. Նախագծով հստակեցման կարիք ունի «առողջապահության բնագավառի կառավարման լիազորություններ» արտահայտությունը, մասնավորապես՝ վերջինիս շրջանակները, քանի որ բժշկական օգնություն և սպասարկում իրականացնող կազմակերպությունների առողջապահության բնագավառի կառավարման լիազորությունները առողջապահության ոլորտում քաղաքականությունը մշակող մարմնին տրամադրելը, ըստ էության, ենթադրում է որոշակի հետևանքների առաջացում, որոնք պարզ չէ, թե գործնականում արտակարգ դրության ավարտից հետո արդյոք պետք է վերացվեն, թե՝ ոչ, օրինակ՝ արդյոք այդ լիազորությունները վերաբերելու են արտակարգ դրության ժամանակ առողջապահության ոլորտում քաղաքականությունը մշակող մարմնի կողմից կադրային հագեցվածության վերանայմանը, աշխատակիցների ազատմանը աշխատանքից կամ նոր աշխատակիցների ներգրավմանը և այլն, ու այն պարագայում, երբ կատարվող փոփոխությունները կրելու են ժամանակավոր բնույթ, ապա արտակարգ դրության ավարտից հետո, արդյոք այդ աշխատակիցները կրկին ներգրավվելու են իրենց աշխատանքային պարտականությունների կատարմանը, եթե այո, ապա ինչ ընթացակարգով,  արդյոք պահպանվելու է աշխատանքից ազատված աշխատակիցների վարձատրությունը և այլն: Ըստ այդմ, առաջարկում եմ Նախագծով անդրադառնալ նաև այդ հարցերին՝ իրավական որոշակիությունն ապահովելու և գործնականում հնարավոր խնդիրներից խուսափելու նպատակով:
Արտակարգ դրության ժամանակ բժշկական կազմակերպություններում ներգրավված բուժանձնակազմի կողմից բնակչության բժշկական օգնությունն ու սպասարկումն իրականացնելուց, ինչպես նաև համապատասխան մասնագիտացում, որակավորում չունեցող, վերապատրաստում չանցած բուժաշխատողների կամ ավարտական կուրսերի կլինիկական օրդինատորների կողմից համապատասխան վերապատրաստում անցնելուց կամ բնակչության բժշկական օգնության ու սպասարկման գործընթացին ներգրավվելուց հրաժարվելու պարագայում օրենքով սահմանված պատասխանատվության ենթարկվելու վերաբերյալ կարգավորումը ևս, կարծում եմ, հանդիսանում է խնդրահարույց` հիմք ընդունելով ՀՀ սահմանադրության 57-րդ հոդվածի 5-րդ մասը, համաձայն որի պարտադիր կամ հարկադիր աշխատանքն արգելվում է: Միաժամանակ, նշված հոդվածում առկա է կարգավորում առ այն, որ  պարտադիր կամ հարկադիր աշխատանք չի համարվում նաև այն աշխատանքը, որը  պահանջվում է բնակչության կյանքին կամ բարօրությանն սպառնացող այլ արտակարգ իրավիճակների ժամանակ, սակայն վերջինս չի ենթադրում անձին իր կամքին հակառակ աշխատանքի ներգրավելու հնարավորություն: 
Վերոգրյալի համատեքստում առաջարկում եմ Նախագծով նաև սահմանել, որ լիազոր մարմնի ղեկավարի կողմից չեն կարող տրվել այնպիսի ցուցումներ, հանձնարարականներ կամ հրամաններ, որոնք հակասում են Հայաստանի Հանրապետության Սահմանադրությանը և օրենքներին, կամ դուրս են ցուցումներ, հանձնարարականներ կամ հրամաններ տվողի կամ կատարողի լիազորությունների շրջանակներից,  իսկ նշված պահանջների խախտմամբ ցուցումներ, հրամաններ կամ հանձնարարականներ տալու դեպքերում դրանք ստացող անձին հնարավորություն ընձեռել դրանց օրինականության վերաբերյալ իր կասկածների մասին տեղեկացնել ցուցումը, հրամանը կամ հանձնարարականը տվող անձին՝  հետագայում դրանց կատարման համար հնարավոր պատասխանատվությունից խուսափելու նպատակով /նույնաբովանդակ կարգավորում առկա է նաև «Հանրային ծառայության մասին» օրենքի 20-րդ հոդվածում/:
	1. Ընդունվել է ի գիտություն:


























2.Ընդունվել է ի գիտություն:

























3. Ընդունվել է ի գիտություն:



	1. Նախագիծը շարադրվել է այլ խմբագրությամբ:

























2.Տես ամփոփաթերթի 3-րդ կետի 2-րդ ենթակետը:
























3. Առողջապահության բնագավառի կառավարման լիազորությունների շրջանակը սահմանվելու է արտակարգ դրություն հայտարարելու մասին Կառավարության որոշմամբ:


	8.
	Արդարադատության նախարարություն
	1. Ներկայացված «Արտակարգ դրության իրավական ռեժիմի մասին» օրենքում լրացումներ և փոփոխություն կատարելու մասին» օրենքի նախագծի (այսուհետ՝ Նախագիծ) վերաբերյալ հարկ ենք համարում ներկայացնել հետևյալ դիտարկումներն ու առաջարկությունները.
1/ Նախագծի 1-ին հոդվածով առաջարկվում է «Արտակարգ դրության իրավական ռեժիմի մասին» 7-րդ հոդվածի 5-րդ մասում «հատուկ կարգը» բառերից հետո լրացնել «, արտակարգ դրության ժամանակ բժշկական օգնություն և սպասարկում իրականացնող կազմակերպություններում (անկախ սեփականության ձևից) առողջապահության բնագավառի պետական կառավարման լիազոր մարմնի կառավարման լիազորությունները» բառերը` արդյունքում նախատեսելով, որ նույն հոդվածի 1-ին մասի 4-րդ կետով նախատեսված սննդամթերքի և առաջին անհրաժեշտության ապրանքների վաճառքի, ձեռքբերման և շրջանառության հատուկ կարգը, արտակարգ դրության ժամանակ բժշկական օգնություն և սպասարկում իրականացնող կազմակերպություններում (անկախ սեփականության ձևից) առողջապահության բնագավառի պետական կառավարման լիազոր մարմնի կառավարման լիազորությունները սահմանում է Հայաստանի Հանրապետության կառավարությունը:
Տվյալ պարագայում նկատի ունենալով այն հանգամանքը, որ «Արտակարգ դրության իրավական ռեժիմի մասին» օրենքի 7-րդ հոդվածի գործող 5-րդ մասում ամրագրված իրավակարգավորումը վերաբերվում է սննդամթերքի և առաջին անհրաժեշտության ապրանքների վաճառքի, ձեռքբերման և շրջանառության հատուկ կարգի սահմանմանը, առաջարկում ենք Նախագծի 1-ին հոդվածով առաջարկվող կարգավորումը ամրագրել առանձին, այլ համարակալված «մաս» կոչվող պարբերության տեսքով:
	1. Ընդունվել է ի գիտություն:
	1. Նախագիծը խմբագրվել է այլ բովանդակությամբ և այդ դրույթը հանվել է:

	
	
	2. Հիմք ընդունելով «Նորմատիվ իրավական ակտերի մասին» օրենքի 14-րդ հոդվածի 7-րդ մասը՝ առաջարկում ենք Նախագծի 3-րդ հոդվածի 1-ին և 2-րդ մասերի համարները տեքստից բաժանել միջակետերով:
	2. Ընդունվել է ի գիտություն:
	2. Նախագիծը խմբագրվել է այլ բովանդակությամբ և այդ դրույթը հանվել է:

	
	
	3. Նախագծի 3-րդ հոդվածով «Արտակարգ դրության իրավական ռեժիմի մասին» օրենքի 9-րդ հոդվածում լրացվող նոր 7-րդ մասում «Բնակչության բժշկական օգնության և սպասրկման մասին» բառերն առաջարկում ենք փոխարինել «Բնակչության բժշկական օգնության և սպասարկման մասին» բառերով:
	3. Ընդունվել է:
	3. Բաց թողնված տառը ավելացվել է:

	
	
	4. Նկատի ունենալով Նախագծի 1-ին հոդվածով առաջարկվող կարգավորումը և հիմք ընդունելով «Նորմատիվ իրավական ակտերի մասին» օրենքի 13-րդ հոդվածի 5-րդ մասի պահանջները` առաջարկում ենք Նախագծի անցումային դրույթներով սահմանել նաև ենթաօրենսդրական նորմատիվ իրավական ակտի ընդունման նախատեսվող ժամկետը:
	4. Ընդունվել է ի գիտություն:
	4. Նախագիծը խմբագրվել է այլ բովանդակությամբ և այդ դրույթը հանվել է: Բացի այդ նախագծով սահմանվել է, որ այդ լիազորությունները սահմանվում են արտակարգ դրություն հայտարարելու մասին որոշմամբ:

	
	
	5. Միևնույն ժամանակ անդրադառնալով նաև Նախագծին կից ներկայացված հիմնավորմանը, հարկ է նկատել, որ Նախագծին կից ներկայացված հիմնավորման համաձայն՝ …. () Նախագծով նախատեսվում է սահմանել նաև Կրթության, գիտության, մշակույթի և սպորտի նախարարության կողմից Առողջապահության նախարարությանը հարցման հիման վրա ավարտական կուրսերի կլինիկական օրդինատորների վերաբերյալ տեղեկատվության տրամադրման վերաբերյալ դրույթ, մինչդեռ հիշյալ կարգավորման վերաբերյալ որևէ կարգավորում Նախագծում նախատեսված չէ:
	5. Ընդունվել է:
	5. Նախագծի հիմնավորումը խմբագրվել է:

	
	
	6. «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» Հայաստանի Հանրապետության օրենքի նախագծի 1-ին հոդվածով Օրենսգրքում լրացվող նոր 47.28-րդ հոդվածով առաջարկվում է նախատեսել կարգավորում, համաձայն որի՝ արտակարգ կամ ռազմական դրության ժամանակ առողջապահության բնագավառի պետական կառավարման լիազոր մարմնի առողջապահության ոլորտի կառավարման լիազորություններից բխող հրամանները կամ հանձնարարականները չկատարելը առաջացնում է տուգանքի նշանակում՝ սահմանված նվազագույն աշխատավարձի երեքհարյուրապատիկից հինգահարյուրապատիկի չափով:
Իսկ նախագծի 1-ին հոդվածով Օրենսգրքում լրացվող նոր 47.29-րդ հոդվածով նախատեսվում է, որ արտակարգ դրության ժամանակ բնակչության բժշկական օգնության ու սպասարկման կազմակերպման վերաբերյալ Առողջապահության բնագավառի կառավարման լիազոր մարմնի ղեկավարի ցուցումները չկատարելը առաջացնում է տուգանքի նշանակում՝ սահմանված նվազագույն աշխատավարձի չորսհարյուրապատիկից հինգահարյուրապատիկի չափով:
Նախագծին կից ներկայացված հիմնավորման համաձայն՝ «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքի նախագծով համապատասխան դրույթներ են նախատեսվում Նախագծով նախատեսված պահանջների չկատարման դեպքում պատասխանատվության ենթարկելու վերաբերյալ:
Վերոգրյալից պարզ է դառնում, որ Նախագծով առաջարկվում է վարչական պատասխանատվություն  նախատեսել առողջապահության բնագավառի պետական կառավարման լիազոր մարմնի առողջապահության ոլորտի կառավարման լիազորություններից բխող հրամանները կամ հանձնարարականնները չկատարելու, ինչպես նաև ցուցումները չկատարելու համար: 
Այս առումով նախևառաջ անդրադառնալով Նախագծի հիմնավորմանը՝ հարկ ենք համարում նշել, որ նորմատիվ իրավական ակտի ընդունման հիմնավորման ճիշտ կառուցվածքը և բովանդակությունն ունեն առանցքային նշանակություն, հետևաբար իրավական ակտի հիմնավորման մեջ պետք է ներառել իրավական ակտի ընդունման անհրաժեշտությունը, ընթացիկ իրավիճակը և խնդիրները, տվյալ բնագավառում իրականացվող քաղաքականությունը, կարգավորման նպատակը, բնույթը և ակնկալվող արդյունքը: Մինչդեռ, այս առումով  հարկ ենք համարում նշել, որ Նախագծին կից ներկայացված հիմնավորումից և Նախագծով առաջարկվող իրավակարգավորումների բովանդակությունից պարզ չէ, թե ինչով է պայմանավորված Առողջապահության բնագավառի կառավարման լիազոր մարմնի ղեկավարի ցուցումները չկատարելու համար վարչական պատասխանատվություն նախատեսելու անհրաժեշտությունը, այն պարագայում երբ, Նախագծով արդեն իսկ վարչական պատասխանատվություն է նախատեսվում առողջապահության բնագավառի պետական կառավարման լիազոր մարմնի առողջապահության ոլորտի կառավարման լիազորություններից բխող հրամանները կամ հանձնարարականները չկատարելու համար: Տվյալ պարագայում Նախագծին կից ներկայացված հիմնավորումից հնարավոր չէ լիարժեք ձևով գնահատել ներկայացված նախագծի արդյունավետությունը, քանի որ բացակայում են ընթացիկ իրավիճակի, խնդիրների, տվյալ բնագավառում իրականացվող քաղաքականության, կարգավորման նպատակի բնույթի և ակնկալվող արդյունքի համապատասխան վերլուծությունները, ինչն էական նշանակություն ունի ներկայացված առաջարկության հիմնավորվածությունը լիարժեք ձևով գնահատելու համար: Նախագծի հիմնավորումից պարզ է դառնում, որ որևէ վերլուծություն չի իրականացվել, այլ պարզապես նշվել է, որ ««Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքի նախագծով համապատասխան դրույթներ են նախատեսվում Նախագծով նախատեսված պահանջների չկատարման դեպքում պատասխանատվության ենթարկելու վերաբերյալ:»:Այս առումով հարկ ենք համարում նշել, որ Հայաստանի Հանրապետության սահմանադրական դատարանը իր 2014 թվականի դեկտեմբերի 2-ի ՍԴՈ–1176 որոշմամբ անդրադառնալով  օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում։»:
Հարցը դիտարկելով իրավական որոշակիության տեսանկյունից՝  անհրաժեշտ ենք համարում արձանագրել, որ ՀՀ սահմանադրական դատարանը բազմիցս անդրադառնալով Սահմանադրության 79-րդ հոդվածում ամրագրված որոշակիության սկզբունքին` գտել է, որ օրենքները պետք է լինեն այնպիսին, որ համապատասխան հարաբերությունների մասնակիցները ողջամիտ սահմաններում ի վիճակի լինեն կանխատեսել իրենց վարքագծի հետևանքները և վստահ լինեն ինչպես իրենց պաշտոնապես ճանաչված կարգավիճակի անփոփոխելիության համար, այնպես էլ ձեռք բերված իրավունքների և պարտավորությունների հարցում (ՍԴՈ-1142, ՍԴՈ-1270):
Օրենքի և իրավական որոշակիության սկզբունքի հարաբերակցության վերաբերյալ իր մի շարք որոշումներում, հղում կատարելով նաև ՄԻԵԴ նախադեպային իրավունքին, Սահմանադրական դատարանն իր 2006 թվականի ապրիլի 18-ի ՍԴՈ–630 որոշմամբ իրավական դիրքորոշում է հայտնել այն մասին, որ «...օրենքը պետք է համապատասխանի նաև Մարդու իրավունքների եվրոպական դատարանի մի շարք վճիռներում արտահայտված այն իրավական դիրքորոշմանը, համաձայն որի՝ որևէ իրավական նորմ չի կարող համարվել «օրենք», եթե այն չի համապատասխանում իրավական որոշակիության (res judicata) սկզբունքին, այսինքն՝ ձևակերպված չէ բավարար աստիճանի հստակությամբ, որը թույլ տա քաղաքացուն դրա հետ համատեղելու իր վարքագիծը:»։ Վերոգրյալի համատեքստում հարկ ենք համարում նշել, որ որոշակիության և կանխատեսելիության սահմանադրական պայմանների բավարարումը ակնհայտորեն ավելի բարձր պահանջներ է նախատեսում պատասխանատվության նորմեր նախատեսելու դեպքում՝ հաշվի առնելով դրանց ներգործության աստիճանը: Մինչդեռ տվյալ պարագայում նախատեսված դիսպոզիցիան ձևակերպված չէ բավարար հստակությամբ, որոշակիությամբ և չի ապահովում նորմի կանխատեսելիությանը ներկայացվող պահանջները: Նախևառաջ որոշակի չէ «լիազոր մարմնի ղեկավարի ցուցումները չկատարելը» եզրույթը: Նշված եզրույթի պարագայում հնարավոր չէ հասկանալ, թե տվյալ ցուցումները ինչպես են ձևակերպվելու, ինչ շրջանակում են տրվելու, ինչպես են գնահատվելու և հիմնավորվելու  և ի վերջո արդյոք իրավաչափ է բանավոր ցուցումները չկատարելու համար վարչական պատասխանատվության նախատեսումը: Այսինքն՝ տվյալ պարագայում ընդհանրապես բացահայտված չէ եզրույթի բովանդակությունը, որի բացակայության պարագայում ստեղծվում է այնպիսի իրավիճակ, որ բնակչության բժշկական օգնության ու սպասարկման կազմակերպման վերաբերյալ լիազոր մարմնի ցանկացած ցուցման չկատարման դեպքում անձը ենթարկվելու է պատասխանատվության՝ անկախ ցուցման որոշակիության, հստակ ձևակերպան պահանջի:
Ամփոփելով վերոգրյալը՝ գտնում ենք, որ նախագծի 1-ին հոդվածով Օրենսգրքում լրացվող նոր 47.29-րդ հոդվածի դրույթներն անհրաժեշտ է վերանայել և հիմնավորել՝ սույն եզրակացությամբ բարձրացված խնդիրների համատեքստում:
	6. Ընդունվել է ի գիտություն:
	6. Նախագիծը խմբագրվել է այլ բովանդակությամբ: Միաժամանակ վերանայվել է նախագծի հիմնավորումը:

	
	
	7. Նախագծի 1-ին հոդվածում «47.27 հոդվածից» բառերն առաջարկում ենք փոխարինել «47.27-րդ հոդվածից» բառերով:
	7. Ընդունվել է:
	7. Նախագիծը խմբագրվել է:

	
	
	8. Հիմք ընդունելով «Նորմատիվ իրավական ակտերի մասին» օրենքի 14-րդ հոդվածի 7-րդ մասի պահանջները՝ առաջարկում ենք Նախագծի 1-ին հոդվածով Վարչական իրավախախտումների վերաբերյալ Հայաստանի Հանրապետության օրենսգրքում լրացվող նոր 47.28-րդ հոդվածի համարը տեքստից բաժանել միջակետով: Նույն դիտարկումը վերաբերելի է նաև Նախածի 1-ին հոդվածով Օրենսգրքում լրացվող նոր 47.29-րդ հոդվածին:
	8. Ընդունվել է:
	8. 47.28 թվից հետո միջակետ է դրվել:

	
	
	9. Նախագծի 1-ին հոդվածով Օրենսգրքում լրացվող նոր 47.28-րդ հոդվածի 1-ին մասում «Արտակարգ կամ ռազմական դրության ժամանակ» բառերն առաջարկում ենք փոխարինել «Արտակարգ դրության ժամանակ» բառերով՝ նկատի ունենալով «Արտակարգ դրության իրավական ռեժիմի մասին» օրենքում լրացումներ և փոփոխություն կատարելու մասին» Հայաստանի Հանրապետության օրենքի նախագծով առաջարկվող կարգավորումները:
	9. Չի ընդունվել:
	9. Օրենսգրքում պատասխանատվություն է սահմանվում արտակարգ կամ ռազմական դրության ժամանակ Արտակարգ կամ ռազմական դրության ժամանակ առողջապահության բնագավառի պետական կառավարման լիազոր մարմնի առողջապահության ոլորտի կառավարման լիազորություններից բխող հրամանները կամ հանձնարարականները կամ բնակչության բժշկական օգնության ու սպասարկման կազմակերպման վերաբերյալ հրամանները չկատարելու համար, քանի որ Ռազմական դրության իրավական ռեժիմի մասին օրենքում ևս համապատասխան նորմ է նախատեսված:

	
	
	10. Նախագծի 1-ին հոդվածով Օրենսգրքում լրացվող նոր 47.29-րդ հոդվածում «չափով:չափով» բառերն առաջարկում ենք փոխարինել «չափով» բառով:
	10. Ընդունվել է:
	10. Հոդվածները միավորվել են մեկ հոդվածի ներքո և վրիպակն ուղղվել է:

	
	
	11. Նախագծի 2-րդ հոդվածով Օրենսգրքի 182.3-րդ հոդվածում լրացվող նոր 12-րդ մասում «Բնակչության բժշկական օգնության և սպասրկման մասին» բառերն առաջարկում ենք փոխարինել «Բնակչության բժշկական օգնության և սպասարկման մասին» բառերով:
	11. Ընդունվել է:
	11. Վրիպակն ուղղվել է:



